




 Y Comisiwn Mawr
Darllen: Mathew 28: 16 – 20.

16 Dyma'r un deg un disgybl yn mynd i Galilea, i'r mynydd lle roedd Iesu wedi dweud wrthyn nhw am fynd. 17 Pan welon nhw Iesu, dyma nhw’n ei addoli – er bod gan rai ohonyn nhw amheuon. 18 Wedyn dyma Iesu'n mynd atyn nhw ac yn dweud, "Dw i wedi cael awdurdod llwyr i reoli popeth yn y nefoedd ac ar y ddaear. 19 Felly ewch i wneud pobl o bob gwlad yn ddisgyblion i mi, a'u bedyddio nhw fel arwydd eu bod nhw wedi dod i berthynas â’r Tad, a'r Mab a'r Ysbryd Glân. 20 A dysgwch nhw i wneud popeth dw i wedi ei ddweud wrthoch chi. Gallwch chi fod yn siŵr y bydda i gyda chi bob amser, nes bydd diwedd y byd wedi dod.
Yma mae Iesu’n rhoi comisiwn i’w ddisgyblion – y Comisiwn Mawr, i fynd allan i ddysgu a lledaenu’r gair.  Ond mae ’na fwy yn y darn hefyd. 

Yn adnod 16 gwelwn y disgyblion yn mynd i Galilea fel roedd Iesu wedi dweud wrthyn nhw am wneud. Roedd Galilea yn bell o Jerwsalem, ond roedden nhw wedi dysgu dilyn ac ufuddhau i Iesu.
Mae 11 disgybl yn mynd i Galilea, ond mae agweddau gwahanol iawn yn eu plith. Mae nhw’n addoli ond mae ’na amheuon ym meddyliau rhai. Mae’n werth nodi yma fod y Beibl yn onest ynglŷn â ffydd pobl – hyd yn oed y disgyblion. Ond, mae ganddyn nhw ffydd, ac maen nhw’n addoli. 

Beth ydy agwedd Iesu? Yn ôl adnod 18 mae’n dod atynt er yr amheuon. Wrth agosáu bydden nhw’n gweld olion y croeshoeliad, a byddai eu ffydd yn cael ei gadarnhau. 
Gwelwn yn adnod 18 bod Iesu wedi cael awdurdod llwyr i reoli popeth yn y nefoedd ac ar y ddaear. Nid awdurdod brenin daearol rydyn ni’n ei weld yma ond awdurdod oddi wrth Dduw, a’r cyfan yn dibynnu ar aberth y groes. Mae wedi talu’r pris am ein pechod ar y groes, a nawr mae Iesu yn cael ei ogoneddu. Dyn ni’n ei weld fel brenin gydag awdurdod llwyr, yn frenin ar frenhinoedd, a bydd rhaid i bob glin blygu iddo ar ddiwedd amser. O weld y gogoniant, beth yn wir oedd cywilydd y groes bellach i’r disgyblion?

Yn adnod 19 down at y Comisiwn Mawr. Gorchymyn ydi “ewch”, gorchymyn gan Arglwydd y cread ei hun. Byddai’r disgyblion yn rhyfeddu o weld Iesu, ond cawsant neges i bregethu’r efengyl, a hynny i bob cenedl. Nid i’r Iddewon yn unig, ond i bawb –  Groegwyr, Cymry, Saeson a holl bobl y byd. 

Mae pobl ar hyd y blynyddoedd wedi concro cenhedloedd eraill a chreu llanast ar hyd y ffordd, ond mae Cristnogion i ennill y cenhedloedd i Dduw drwy bregethu, a’r neges ydi efengyl heddwch Iesu Grist. 
Yn adnod 20 gwelwn addewid Iesu i fod gyda’i bobl. Roedd yr Ysbryd Glân wedi ei addo iddyn nhw. Bydd yr Arglwydd Iesu’n bresennol gyda’i bobl drwy’r Ysbryd Glân, a thrwy’r Ysbryd mae’n rhoi buddugoliaeth i bawb sy’n credu, dros bechod a marwolaeth. Hefyd, nid addewid i’r disgyblion yn unig sydd yma, ond addewid i bawb hyd ddiwedd y byd, pan fydd Iesu’n ail ymddangos. Dylai’r addewid o’r Ysbryd Glân fod yn gysur mawr i ni.
Ein hymateb ni i’r darn ddylai fod, “Amen o Arglwydd Iesu! Nertha ni i dystio i’r genhedlaeth hon, ac i dy addoli.” 

